
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
এবার ফিরাও মােরে



অন্ন চাই প্রাণ চাই আলাে চাই, চাই মুক্ত বায়ু,

চাই বল চাই স্বাস্থ্য, আনন্দ-উজ্জ্বল পরমায়ু,

সাহসবিস্তৃত বক্ষপট! এ দৈন্য-মাঝারে, কবি,

একবার নিয়ে এস স্বর্গ হতে বিশ্বাসের ছবি।


এবার ফিরাও মােরে, ল’য়ে যাও সংসারের তীরে

হে কল্পনে, রঙ্গময়ি! দুলায়াে না সমীরে সমীরে

তরঙ্গে তরঙ্গে আর! ভুলায়াে না মােহিনী মায়ায়।

বিজন বিষাদঘন অন্তরের নিকুঞ্জচ্ছায়ায়

রেখাে না বসায়ে! দিন যায়, সন্ধ্যা হয়ে আসে।

অন্ধকারে ঢাকে দিশি, নিরাশ্বাস উদাস বাতাসে

নিশ্বসিয়া কেঁদে উঠে বন। বাহিরিনু হেথা হ'তে

উন্মুক্ত অম্বরতলে, ধূসরপ্রসর রাজপথে

জনতার মাঝখানে! কোথা যাও, পান্থ, কোথা যাও,

আমি নহি পরিচিত, মাের পানে ফিরিয়া তাকাও।

বল মােরে নাম তব, আমারে কোন না অবিশ্বাস।

সৃষ্টিছাড়া সৃষ্টিমাঝে বহুকাল করিয়াছি বাস

সঙ্গীহীন রাত্রি দিন; তাই মাের অপরূপ বেশ,

আচার নূতনতর; তাই মাের চক্ষে স্বপ্নাবেশ,

বক্ষে জ্বলে ক্ষুধানল!—যে দিন জগতে চলে আসি,

কোন্ মা আমারে দিলি শুধু এই খেলাবার বাঁশি।

